
АННОТАЦИЯ  
Ушбу тадқиқотда бирламчи ва иккиламчи прогрессияланувчи тарқоқ склероз (БПТС ва ИПТС) билан оғриган беморларда 

реабилитациянинг учта усули - физиотерапия (ФТ), функционал электрстимуляция (ФЭС) ва транскраниал магнит стимуляцияси (ТМС) 
- самарадорлиги баҳоланди. Функционал кўрсаткичлар Бартел шкаласи ёрдамида терапиядан олдин ва кейин ўлчаб текширилди. Ҳар уч 
усул ҳам ижобий динамикани кўрсатди, аммо энг сезиларли ижобий ўзгаришлар ТМС олган беморлар гуруҳида қайд этилди. Бу усул 
когнитив ва мотор функцияларни тиклашда ўзининг имкониятларини намойиш этди ва мазкур беморлар учун комплекс реабилитацияда 
муҳим эканлигини кўрсатади. 

Калит сўзлари: тарқоқ слероз, терапия, диагностика, Бартел шкаласи, физиотерапия, функционал электрстимуляция, транскраниал 
магнит стимуляцияси 

ПЕРВИЧНЫЙ И ВТОРИЧНЫЙ ПРОГРЕССИРУЮЩИЙ РАССЕЯННЫЙ СКЛЕРОЗ: СРАВНИТЕЛЬНЫЙ АНАЛИЗ 

МЕТОДОВ РЕАБИЛИТАЦИИ ПО ШКАЛЕ БАРТЕЛ 
АННОТАЦИЯ  

В данном исследовании оценивалась эффективность трёх методов реабилитации у пациентов с первичным и вторичным 
прогрессирующим рассеянным склерозом (ППРС и ВПРС): физиотерапии (ФТ), функциональной электростимуляции (ФЭС) и 
транскраниальной магнитной стимуляции (ТМС). Функциональные показатели измерялись с помощью шкалы Бартел до и после терапии. 
Все три метода показали положительную динамику, однако наиболее значительные улучшения были зафиксированы в группе ТМС. Этот 
метод продемонстрировал свои возможности в восстановлении когнитивных и моторных функций и является важным элементом 
комплексной реабилитации данных пациентов. 

Ключевые слова: рассеянный склероз, терапия, диагностика, шкала Бартел, физиотерапия, функциональная электростимуляция, 
транскраниальная магнитная стимуляция. 

FUNCTIONAL RECOVERY IN PATIENTS WITH PRIMARY AND SECONDARY PROGRESSIVE MULTIPLE SCLEROSIS: A 

COMPARATIVE ANALYSIS OF REHABILITATION METHODS BASED ON THE BARTHEL SCALE 
 

ANNOTATION  
This study evaluated the effectiveness of three rehabilitation methods - physiotherapy (PT), functional electrical stimulation (FES), and 

transcranial magnetic stimulation (TMS) - in patients with primary and secondary progressive multiple sclerosis (PPMS and SPMS). Functional 
indicators were measured using the Barthel scale before and after therapy. All three methods showed positive dynamics, but the most significant 
improvements were observed in the TMS group. This method demonstrated its potential in restoring both cognitive and motor functions and is 
considered an important component of comprehensive rehabilitation for these patients. 

Keywords: multiple sclerosis, therapy, diagnosis, Barthel scale, physiotherapy, functional electrical stimulation, transcranial magnetic 
stimulation. 

 
Кириш. Тарқоқ склероз (ТС) - марказий асаб тизимининг 

сурункали аутоиммун касаллиги бўлиб, унда миелин - асаб 
толаларини ҳимояловчи қатлам зарарланади, бу эса нерв 

импульсларининг ўтиши бузилишга олиб келади [1]. Бу турли 
неврологик симптомларга, жумладан қўл-оёқ кучсизлигига, 
сезгирликнинг пасайишига, мувозанатнинг бузилишига, кўришда 

муаммоларга, мушаклар спастик тонуси ошишига, тез чарчашга ва 
когнитив бузилишларга сабаб бўлади. ТС кўпинча неврологик 
функциянинг прогрессив пасайиши ва натижада беморнинг 
функционал мустақиллигининг йўқолиши билан бирга юради — 
яъни кундалик вазифаларни мустақил бажариш қобилияти 
камаяди. Касалликнинг тараққий этиши турлича бўлиб, баъзи 
беморларда оғирлашиш ва ремиссиялар (муваққат ёки тўлиқ 
тикланиш) даврлари кузатилади, бошқаларида эса тўғридан-тўғри, 
изчил ёмонлашиш кузатилади [2, 3]. 

Бирламчи ва иккиламчи прогрессияланувчи ТС шакллари 
(БПТС ва ИПТС) клиник жиҳатдан алоҳида аҳамиятга эга. 
Бирламчи прогрессияланувчи тарқоқ склерозда (БПТС) ташхис 
қўйилган вақтдан бошлаб неврологик ҳолат изчил ёмонлашади, 
ремиссиялар ёки барқарорлик кузатилмайди. Иккиламчи 
прогрессияланувчи тарқоқ склероз (ИПТС) эса аввалги 
олигоклонал (оғирлашиш ва ремиссия даврлари билан) шаклдан 
кейин ривожланиб, изчил ёмонлашиш ҳолатига ўтади. Иккала 
ҳолатда ҳам беморнинг ҳаёт сифатини сезиларли равишда 
пасайтиради, ижтимоий фаоллиги ва меҳнат қобилиятига салбий 
таъсир кўрсатади ва самарали реабилитация усулларини қўллашни 
тақозо этади. Реабилитация мақсади - йўқолган кўникмаларни 
тиклаш, эрта ногиронликнинг олдини олишни, ҳаёт сифатини 
яхшилаш ва беморнинг функционал мустақиллигини максимал 
даражада сақлашдан иборат. Реабилитация физиотерапия, 
эрготерапия, логопедия, психотерапия ва бошқа усулларни ўз 
ичига олиши мумкин [2, 4-6]. 

Бартел шкаласи (Barthel Index) [7] неврологик касалликлар, 
жумладан тарқоқ склерозда беморнинг функционал 
мустақиллигини миқдорий баҳолашда кенг қўлланиладиган ва 
машҳур усуллардан биридир [7, 8]. У кундалик ҳаётий 
кўникмаларини - овқатланиш, кийиниш, гигиена, ҳожатхонага 
бориш, хонада ва уйда ҳаракат қилиш, эшикдан кириб чиқиш, 
зинапоядан кўтарилиш, шошган пайтлардаги турли ҳаракатлар, 
душда ювиниш ва телефондан фойдаланиш каби кўникмаларни 
қамраб олади. Ҳар бир кўникмага белгиланган балл берилади ва 
умумий балл беморнинг ёрдамга бўлган эҳтиёж даражасини 
кўрсатади. Бартел шкаласи содда, ишончли ва самарали бўлиб, 
реабилитация жараёнини кузатиш ва турли терапия усулларининг 
таъсирини баҳолашда муҳим ахамиятга эга [9]. 

Ушбу тадқиқотда мақсад - анъанавий физиотерапия [10], 
функционал электростимуляция (ФЭС) [11] ва транскраниал 
магнит стимуляцияси (ТМС) [12] усулларининг БПТС ва ИПТС 
беморларида функционал ҳолатга таъсирини таққослашдир. 
Физиотерапия мушакларни мустаҳкамлаш, мувозанат ва 
координацияни яхшилашга қаратилган машқлар ва бошқа 
усулларни ўз ичига олади [13]. Функционал электростимуляция 
(ФЭС) - бу мушакларни стимуляциялаш учун камайтирилган 
электр импульсларидан фойдаланувчи инвазив бўлмаган усул [11, 
14]. Транскраниал магнит стимуляцияси (ТМС) ҳам шундай 
инвазив бўлмаган усул бўлиб, миянинг муайян ҳудудларини 
магнит импульслари орқали стимуляция қилади, бу 
нейропластикликни ошириш ва йўқолган неврологик 
функцияларни тиклашга ёрдам беради [12, 15].  

Тадқиқотнинг мақсади. БПТС ва ИПТС билан оғриган 
беморларда функционал мустақилликни яхшилашга ёрдам 
берувчи энг самарали реабилитация усулини аниқлаш, ҳамда 
усулларни бирлаштиришдаги эҳтимолий синергетик таъсирларни 
ўрганиш. 

Материаллар ва усуллар. Тадқиқотга БПТС ёки ИПТС 
ташхиси тасдиқланган 90 бемор жалб қилинди. Улар тасодифий 
тарзда учта гуруҳга бўлинди, ҳар бирига алохида бир хил 
реабилитация усулларидан фойдаланилди: анъанавий 
физиотерапия, функционал электростимуляция ёки транскраниал 
магнит стимуляция курсини олди. 

Функционал ҳолат Бартел шкаласи орқали терапия 
бошланишидан олдин ва уни тугатгандан кейин баҳоланди. 11 та 
асосий параметр таҳлил қилинди: овқатланиш, ўзига ғамхўрлик, 
кийиниш ва ечиниш, ўтирган ҳолатдан туриш, юриш, қўл ва оёқ 
функциялари, эшикдан кириб чиқиш, зинапоядан кўтарилиш, 

ҳожатхона назорати (пешоб ва дефекация), шунингдек, 
интеллектуал ва когнитив функциялар. 

Олинган натижалар таҳлили.  
Овқатланиш кўникмаси. Мустақил овқатланиш қобилияти 

беморнинг хар томонлама эркин харакат қилиши учун муҳимдир. 
Ҳар уч усулда бу функция яхшиланди. Юқори ўсиш ФЭС гуруҳида 
(+0,8) қайд этилди, бу электрстимуляциянинг мотор кўникмаларни 
тиклашдаги самарадорлигини кўрсатади. ТМС олган беморлар 
гуруҳида ҳам сезиларли яхшиланиш кузатилди (+1,1), бу марказий 
мотор механизмларга ижобий таъсирини тасдиқлайди. 
Физиотерапияда ўсиш камроқ, лекин барқарор (+0,4). 

Ўзига ғамхўрлик ва кийиниш кўникмалари. Шахсий гигиена ва 
кийиниш қобилиятлари бемор ҳаёти сифатини сезиларли даражада 
яхшилайди. ФЭС ва ТМС гуруҳларида ушбу кўрсаткичларда 
сезиларли яхшиланиш (+0,8–+1,1) кузатилди, бу усуллар 
беморларнинг умумий мустақил харакат қилишига ижобий 
таъсирини кўрсатади. Физиотерапияда эса таъсир енгилроқ бўлди 
(+0,6), лекин сезилмай қолмайди. 

Ўтирган ҳолатдан туриш ва юриш кўникмаси. Ушбу 
ҳаракатлар беморнинг ҳаракатчанлиги ва мушакларнинг кучини, 
мувозанатини сақлаш учун муҳимдир. ТМСда энг катта 
яхшиланиш (+0,9 ва +1,1) қайд этилди, бу унинг нерв-мускул 
назоратини кучайтириш қобилиятига ишора қилади. ФЭС ҳам 
яхшиланишга ёрдам берди, физиотерапия эса енгил ўсиш 
кузатилди. 

Зинапоядан кўтарилиш ва эшикдан кириб чиқиш кўникмаси. Бу 
кўникмалар қийин ва мувозанатлашган ҳаракатларни талаб 
қилади. ТМС гуруҳида зинапоядан кўтарилиш кўникмасида 
сезиларли яхшиланиш (+0,8) кузатилди, бу марказий нерв тизими 
пластиклигининг ошиши билан боғлиқ. ФЭС ва физиотерапияда 
ҳам ўсиш бор, лекин камроқ. 

Ҳожатхона назорати. Ушбу параметрда ҳам барча гуруҳларда 
ижобий ўзгаришлар мавжуд, ТМС ва ФЭСда бу кўпроқ аниқланди. 

Бартел шкаласи бўйича умумий баҳолаш. Умумий балл бўйича 
энг катта ўсиш ТМС олган беморлар гуруҳида (+15,4 балл) 
кузатилди. ФЭС гуруҳида ҳам сезиларли яхшиланиш (+12,7), 
физиотерапияда эса ўртача (+8,6) даражада бўлди. Бу натижалар 
ТМСнинг бош мия ҳужайралари фаолиятига таъсир қилиш орқали 
беморларнинг функционал мустақиллигини яхшилашда энг 
самарали усул эканлигини кўрсатади. 

Олинган натижалар муҳокамаси. Тадқиқот давомида 
олинган натижалар шундан далолат бермоқдаки, тадқиқотда 
қўлланилган учта усул - ТМС, ФЭС ва анъанавий физиотерапия – 
бирламчи ва иккиламчи прогрессияланувчи тарқоқ склероз (ТС) 
билан оғриган беморларнинг функционал ҳолатига ижобий таъсир 
кўрсатиши мумкин. Тарқоқ склероз марказий нерв тизимининг 
кучайиб борувчи аутоиммун касаллиги бўлиб, у асаб толалари 
миелин қобиғининг зарарланиши билан характерланади ва шунинг 
натижасида турли неврологик бузилишлар келиб чиқади. 

Шу билан бирга, тадқиқотда қўлланилган транскраниал магнит 
стимуляцияси Бартел шкаласининг кўплаб параметрларида энг 
юқори самарадорликни намойиш этди. Бартел шкаласи неврологик 
касалликлар билан оғриб келаётган беморларнинг кундалик 
фаолияти ва функционал ҳолатини баҳолашда кенг қўлланилади ва 
унда ҳаракатланиш, ўз-ўзини парвариш қилиш, овқатланиш, ўзаро 
мулоқот каби ҳаётий муҳим функциялар инобатга олинади. 
ТМСнинг афзаллиги унинг мияда нейропластикликни ошириш, 
яъни бузилган неврологик функцияларни қайта тиклаш 
кучайтириш  хусусияти билан боғлиқ. ТМС қисқа магнит 
импульслари орқали бош миянинг муайян соҳаларига таъсир этиб, 
енгил электр токларини ҳосил қилади ва шу тариқа нейрон 
фаолиятини модуляция қилади, ҳамда янги нейронлараро 
алоқаларининг шаклланиши, мукаммаллашишига ёрдам беради. 
Шунингдек, ТМС марказий нерв тизимидаги нерв импульсларини 
узатиш самарадорлигини оширади, бу эса ТСда муҳимдир, чунки 
миелин қаватидаги зарар бу узатилишини бузади. Масалан, ТС 
сабабли кичик мотор функциялар бузилган беморларда ТМС қўл-
оёқ ҳаракатларининг мувофиқлашишини яхшилашга ёрдам 
бериши мумкин. 

Функционал электрстимуляция ҳам айниқса мотор функциялар 
ва ўз-ўзини парвариш қилиш кўникмаларини тиклашда яхши 
натижалар кўрсатди ва кўп параметрларда анъанавий 
физиотерапия усулидан устун келди. ФЭС заифлашган мушаклар 
ва нервларни стимуляция қилиш учун кучсиз электр 
импульсларидан фойдаланади, бу мушак кучини, тонусини ва 
натижада харакатларнинг мувофиқлашувини яхшилайди. 
Анъанавий физиотерапия асосан машқлар ва даволовчи массаж, 
кинезотерапияга қаратилган бўлса, ФЭС бевосита нерв-мускул 
тизимини тиклашга йўналтирилган. Масалан, ТС сабабли оёқларда 
кучсизлик бор бўлган беморларда ФЭС мушакларни 
мустаҳкамлаш ва юриш қобилиятини яхшилашда ёрдам беради. 
Бироқ, маълумотларни таҳлил қилиш натижасида, ФЭСнинг 
хотира, диққат ва ижро функциялари каби когнитив функцияларга 
таъсири ТМСга нисбатан камроқ эканлиги аниқланди. Бу, эҳтимол, 
ФЭСнинг асосан ҳаракат функцияларини тиклашга 
мўлжаллангани, ТМС эса миянинг кенгроқ соҳа ва когнитив 
жараёнларга масъул бўлган ҳудудларига таъсир этиши билан 
боғлиқ. 

Физиотерапия анъанавий ва яхши исботланган усул сифатида 
беморларнинг функционал ҳолатини яхшилашда ижобий, аммо 
нисбатан енгилроқ динамикани таъминлади. Бу унинг марказий 

асаб тизими тикланиш механизмларига таъсири ТМС ва 
ФЭСникига нисбатан чекланиш борлигидан далолат бериши 
мумкин. Шу билан бирга, физиотерапия ТСда комплекс 
даволашнинг муҳим қисми бўлиб, у умумий жисмоний фаолликни 
сақлаш, мувозанатни ва харакатлар мувофиқлашувни яхшилаш 
ҳамда контрактура ва ётоқ яралар каби асоратлар ривожланиш 
хавфини камайтиришга ёрдам беради. Масалан, физиотерапия 
дастурига киритилган мушаклар тонусини камайтириш ва 
мустаҳкамлаш машқлари бўғимларнинг ҳаракатчанлигини 
яхшилаш ва оғриқни камайтиришда самарали бўлиши мумкин. 

Хулоса. Транскраниал магнит стимуляцияси бирламчи ва 
иккиламчи  прогрессияланувчи тарқоқ склероз беморлари учун энг 
самарали реабилитация усули ҳисобланади, у мотор ва когнитив 
функцияларни сезиларли даражада яхшилайди. У кўплаб Бартел 
шкаласи параметрлари бўйича физиотерапия ва функционал 
электрстимуляциядан устун бўлиб, мазкур категориядаги 
беморларни комплекс даволашда истиқболли восита сифатида 
қаралади. 

Келгусида ТМСнинг узоқ муддатли таъсирини ва ТС 
беморларининг ҳаёт сифатига таъсирини баҳолаш мақсадида 
кенгроқ тадқиқотлар ўтказиш тавсия этилади.

 
Фойдаланилган адабиётлар рўйхати. 

